
ABSTRAK

Pandemik COVID-19 secara tidak langsung telah mempercepatkan peralihan gaya hidup kepada masyarakat tanpa 
tunai dan penerapan transaksi pembayaran secara digital. Namun berbanding saluran pembayaran digital sedia 
ada, tahap penerimaan e-dompet dalam kalangan pengguna di Malaysia masih rendah. Oleh itu, kajian ini bertujuan 
untuk mengenalpasti faktor yang mempengaruhi niat penggunaan e-dompet dalam kalangan pengguna di Malaysia 
pasca pandemik COVID-19. Kajian ini mengintegrasikan model Unified Theory of Acceptance and Use of Technology 
(UTAUT) dan Mental Accounting Theory (MAT) dengan mengambil kira faktor tambahan persepsi faedah, persepsi 
keselamatan dan kepercayaan. Ia menggunakan teknik persampelan bertujuan dan mengumpulkan 303 respon melalui 
tinjauan soal-selidik. Berdasarkan analisis PLS-SEM, dapatan kajian menunjukkan bahawa persepsi faedah, persepsi 
keselamatan, kepercayaan dan pengaruh sosial memberi kesan positif ke atas niat penggunaan e-dompet. Manakala 
kesan jangkaan prestasi dan jangkaan usaha adalah tidak signifikan. Kajian ini dapat menyediakan maklumat kepada 
pihak industri untuk memahami tingkah laku pengguna pasca pandemik bagi membangunkan strategi perniagaan dan 
aplikasi pembayaran secara digital seperti menambah baik reka bentuk, kandungan, sistem dan fitur e-dompet.

Kata kunci: UTAUT; MAT; kepercayaan; persepsi keselamatan; pembayaran digital; pasca COVID-19

ABSTRACT

The COVID-19 pandemic has indirectly accelerated the lifestyle transition to a cashless society and the application 
of digital payment transactions. However, compared to existing digital payment channels, the acceptance of e-wallets 
among consumers in Malaysia is still minimal. Therefore, this study aims to identify factors affecting the consumers’ 
intention to use e-wallets during the post-COVID-19 pandemic in Malaysia. The study integrates the Unified Theory of 
Acceptance and Use of Technology (UTAUT) and Mental Accounting Theory (MAT) models by considering additional 
factors of perceived benefit, perceived security, and trust. It uses the purposive sampling technique and collected 303 
responses through a survey. Based on the PLS-SEM analysis, the findings indicate that perceived benefits, perceived 
security, trust, and social influence positively impact the intention to use e-wallets. Meanwhile, the effects of performance 
expectation and effort expectation are not significant. This study provides knowledge to the industry to understand 
consumer behaviour during post-pandemic to develop business strategies and digital payment applications such as by 
enhancing e-wallet design, content, system and features.

PENGENALAN

Indeks Penggunaan Fintech Global menunjukkan 
pengguna di seluruh dunia mempunyai tahap kesedaran 
(96%) dan penggunaan teknologi kewangan (Fintech) 
(75%) paling tinggi untuk tujuan pemindahan wang 
dan pembayaran digital pada tahun 2019. Di Malaysia, 
jumlah transaksi pembayaran digital mencecah 5.5 bilion 
pada tahun 2020, iaitu 14% peningkatan berbanding 
2019 (BNM 2020). Jumlah pengeluaran wang tunai 
daripada mesin pengeluaran tunai (RM377.3 bilion) 
pula mencatatkan 19% kemerosoton dalam tempoh 

yang sama. Situasi ini jelas membuktikan pengguna di 
Malaysia telah mula beralih ke era masyarakat tanpa 
tunai dan pembayaran secara digital. Peralihan ini juga 
didorong oleh norma baharu penjarakan sosial ketika 
pandemik COVID-19 dan peningkatan penggunaan 
telefon pintar (Daragmeh et al. 2021). Ini dibuktikan 
dengan peningkatan penggunaan e-dompet dari satu 
hingga dua jenis e-dompet pada 2018 kepada tiga 
hingga empat jenis e-dompet pada 2020 (Oppotus 
2021). Antara faktor yang menyumbang kepada 
pertumbuhan ketara transaksi pembayaran digital 
adalah kelebihannya dari segi penembusan yang tinggi, 

kemudahan, ketersambungan, dan ketersediaan segera 
kepada kebanyakan pengguna (Tang et al. 2021). Selain 
itu, pembayaran digital juga boleh meningkatkan akses 
kewangan individu, mengurangkan kos transaksi dan 
perbelanjaan agregat (Yao et al. 2018). Pembayaran 
digital menggunakan e-dompet seperti Boost, Grabpay, 
Lazada, Shopee dan Touch ‘N’ Go menawarkan pulangan 
tunai, mata ganjaran dan diskaun (Teng & Hong 2021).

Pembayaran digital ialah perkhidmatan pembayaran 
elektronik (Yao et al. 2018) seperti e-tunai, e-dompet, 
pembayaran dalam talian, dan kad debit/kredit (Bakar 
& Uzaki 2020; Karim et al. 2020; Talom & Tengeh 
2020). Namun berbanding saluran pembayaran digital 
sedia ada, tahap penerimaan e-dompet di Malaysia 
masih rendah (Teng & Khong 2021). Hanya 8% 
pengguna menggunakan e-dompet sebagai saluran 
pembayaran digital berbanding perbankan dalam talian 
(57%) dan kad debit/ kredit (27%) (Nielsen, 2019). 
Antara halangan utama kepada penerimaan e-dompet 
adalah isu keselamatan dan penipuan. Statista (2017) 
mendapati bahawa isu keselamatan menyebabkan 
39% responden dari seluruh dunia tidak yakin untuk 
menggunakan e-dompet. Malaysia Digital Economy 
Corporation (MDEC) juga mengunjurkan bahawa 
negara berkemungkinan mengalami kerugian akibat 
insiden keselamatan siber sebanyak RM51 bilion pada 
2022, iaitu 4% daripada jumlah keluaran dalam negara 
kasar. Peningkatan kes jenayah siber boleh menggugat 
kepercayaan terhadap keselamatan wang individu 
dan seterusnya menghalang penggunaan e-dompet. 
Penerimaan e-dompet yang rendah dalam kalangan 
pengguna Malaysia agak membimbangkan dalam 
usaha untuk merealisasikan inspirasi negara melahirkan 
masyarakat tanpa tunai. Oleh itu, pemahaman tentang 
faktor yang mempengaruhi niat untuk menggunakan 
e-dompet amat penting bagi meningkatkan pertumbuhan 
penggunaan e-dompet.

Kajian berkaitan penerimaan teknologi telah 
menggunakan pelbagai asas teori seperti Technology 
Acceptance Model, Diffusion of Innovation, dan Unified 
Theory of Acceptance and Use of Technology (UTAUT). 
Model UTAUT didapati memberikan pemahaman yang 
lebih baik tentang varians dalam niat tingkah laku 
pengguna untuk menerima pakai teknologi (Venkatesh 
et al. 2003). UTAUT merupakan model terkini dan 
popular untuk memahami tingkah laku pengguna untuk 
menggunakan perbankan dalam talian (Khan et al. 2022; 
Nasri 2021; Rahi et al. 2018), perbankan mudah alih 
(Hanif & Lallie 2021; Ivanova & Kim 2022; Raza et al. 
2018) dan e-perdagangan (Chen et al. 2021; Mustaqim 
et al. 2018; Soomro 2019). Terbaru, tumpuan kajian 
adalah mengenai penentu penggunaan pembayaran 
digital seperti pembayaran mudah alih (Jung et al. 
2020; Khalilzadeh et al. 2017; Lee et al. 2019; Patil et 
al. 2020; Singh 2020) dan e-dompet (Cao & Niu 2019; 
Puasa et al. 2021; Shane et al. 2022; Tusyanah et al. 
2021). Walau bagaimanapun, dapatan kajian teresebut 
masih tidak konklusif, terutamanya dalam konteks 

pasaran baru muncul seperti Malaysia. Tambahan lagi, 
kebanyakan kajian lepas hanya memberi fokus kepada 
persepsi teknologi pengguna dan hanya sedikit kajian 
yang menilai faktor persepsi mental atau psikologi 
pengguna yang dipengaruhi oleh keadaan persekitaran 
(El-Haddadeh et al. 2019) seperti ketika pasca pandemik 
COVID-19.

Oleh itu, kajian ini dilakukan untuk mengisi jurang 
literatur bagi mengenal pasti faktor yang mempengaruhi 
niat menggunakan e-dompet dalam kalangan pengguna 
di Malaysia. Berbeza dengan kajian lepas mengenai 
e-dompet di Malaysia (Moorthy et al. 2021; Puasa et 
al. 2021; Shane et al. 2022), kajian ini menggabungkan 
UTAUT dengan faktor persepsi faedah dari model MAT 
dan tambahan dua pemboleh ubah kepercayaan dan 
persepsi keselamatan. Model MAT menekankan faktor 
kognitif dan psikologi individu dalam menilai jangkaan 
faedah yang akan diperolehi sebelum menggunakan 
sesuatu teknologi (Li et al. 2019; Park et al. 2019), 
terutamanya di dalam keadaan risiko dan ketidakpastian 
(Chen et al. 2021). Model kajian ini adalah bersesuaian 
dengan situasi pasca pandemik COVID-19 dan 
peningkatan kes jenayah siber di Malaysia yang mana 
berpotensi mempengaruhi persepsi mental pengguna 
menggunakan e-dompet untuk transaksi pembayaran. 
Dapatan kajian ini dapat memperkaya literatur penerimaan 
teknologi dengan menyediakan bukti empirikal mengenai 
pembayaran e-dompet pasca pandemik COVID-19 dalam 
konteks Malaysia. Pengetahuan ini dapat memberikan 
nilai tambah kepada pengguna dan pihak berkepentingan 
dari segi gambaran dan cadangan amalan perniagaan 
serta penggubalan dasar berkaitan pembayaran digital. 
Juga, ia dapat membantu industri untuk menarik minat 
lebih ramai pengguna ke dalam sistem ekonomi digital 
dan memanfaatkan potensi manfaat yang ditawarkannya.

Kajian ini mempunyai lima bahagian. Bahagian 2 
merumuskan kajian lepas dan Bahagian 3 menerangkan 
tentang metodologi kajian. Bahagian 4 membincangkan 
dapatan kajian manakala Bahagian 5 menyimpulkan 
kajian.

SOROTAN KAJIAN LEPAS

MENTAL ACCOUNTING THEORY (MAT)

MAT adalah proses kognitif individu untuk 
mengkategorikan, menyusun dan menilai akibat daripada 
membuat keputusan berkaitan kewangan (Thaler 1985). 
Misalnya, pengguna akan menilai jangkaan faedah yang 
akan diperolehi sebelum membuat keputusan pembelian 
(Prelec & Lowenstein 1999). Keputusan pembayaran 
sesuatu servis berhubung positif dengan penilaian 
faedah yang dirasakan oleh pengguna (Li et al. 2019). 
Dari sudut penerimaan teknologi, MAT mengandaikan 
bahawa pengguna lebih cenderung untuk menerima 
pakai teknologi jika terdapat faedah ekonomi (Park et 
al. 2019). MAT juga menjelaskan bahawa keinginan 

peribadi mempengaruhi proses kognitif dan psikologi 
individu untuk menilai teknologi dalam persekitaran 
tertentu (Zao & Bacao 2021). MAT menyediakan asas 
teori untuk menjelaskan keputusan pengguna di bawah 
keadaan risiko dan ketidakpastian (Chen et al. 2021). 
Teori ini disokong oleh dapatan beberapa kajian yang 
menunjukkan bahawa faktor mental peribadi memberi 
kesan kepada penerimaan teknologi semasa pandemik 
COVID-19 (Musyaffi et al. 2021; Zao & Bacao 2021) 
kerana manfaat ciri tanpa sentuh pembayaran digital yang 
disesuaikan dengan keadaan persekitaran, sekatan awam 
dan keperluan pengguna (Zao & Bacao 2021). Park et 
al. (2019) mencadangkan bahawa kesediaan pengguna 
menggunakan pembayaran mudah alih juga ditentukan 
oleh persepsi faedah yang berhubung kait dengan faktor 
persekitaran luaran dan persepsi teknologi dalaman. 

UNIFIED THEORY OF ACCEPTANCE AND USE OF 
TECHNOLOGY (UTAUT)

Model UTAUT dibangunkan oleh Venkatesh et al. 
(2003), yang mana merupakan gabungan lapan teori 
sebelumnya iaitu iaitu Theory Reasoned Behaviour, 
Technology Planned Behaviour, Technology Acceptance 
Model, Motivation Model, Decomposed Theory of 
Planned Behaviour, Combined Technology Acceptance 
Model dan Theory of Planned Behaviour, Model of PC 
Utilization, Innovation Diffusion Theory, dan Social 
Cognitive Theory. Model UTAUT terdiri daripada 
jangkaan prestasi, jangkaan usaha, pengaruh sosial dan 
keadaan yang memudahkan sebagai penentu penerimaan 
teknologi. UTAUT telah digunakan untuk memahami 
tingkah laku pengguna untuk menggunakan perbankan 
dalam talian (Khan et al. 2022; Nasri 2021; Rahi et al. 
2018; Sitorus et al. 2019), perbankan mudah alih (Arruda 
et al. 2021; Hanif & Lallie 2021; Hong 2019; Ivanova & 
Kim 2022; Raza et al. 2018;) dan e-perdagangan (Chen et 
al. 2021; Mustaqim et al. 2018; Soomro 2019). Walaupun 
UTAUT telah terbukti sebagai rangka kerja teori yang 
sah untuk meramalkan penggunaan teknologi, terdapat 
keperluan untuk menambah baik UTAUT dengan 
tambahan beberapa konstruk untuk meningkatkan 
keupayaan penerangan gelagat penerimaan teknologi 
mengikut objektif kajian (Jung et al. 2020).

Terkini, terdapat peningkatan kajian yang tertumpu 
kepada faktor yang mempengaruhi penggunaan 
pembayaran digital seperti pembayaran mudah alih (Jung 
et al. 2020; Khalilzadeh et al. 2017; Lee et al. 2019; 
Nguyen 2021; Patil et al. 2020; Singh 2020; Widyanto 
et al. 2021; Wu et al. 2021) dan e-dompet (Cao & Niu 
2019; Moorthy et al. 2021; Puasa et al. 2021; Shane et 
al. 2022; Tusyanah et al. 2021). Walau bagaimanapun, 
UTAUT banyak memfokuskan pada jangkaan teknologi 
dan mengabaikan pengaruh persepsi mental dan 
psikologi pengguna (El-Haddadeh et al. 2019). Oleh 
itu, integrasi UTAUT (jangkaan prestasi, jangkaan 
usaha, dan pengaruh sosial) dan MAT (persepsi faedah) 
dapat menghasilkan keupayaan penerangan yang lebih 

komprehensif mengenai kesan persepsi teknologi dan 
mental pengguna terhadap niat penggunaan e-dompet 
pasca pandemik COVID-19. 

NIAT PENGGUNAAN E-DOMPET

Niat tingkah laku merujuk kepada niat pengguna 
untuk menggunakan produk atau perkhidmatan baharu 
(Venkatesh et al. 2003). Ia juga adalah faktor motivasi 
yang mempengaruhi tingkah laku di mana semakin 
kuat niat pengguna, semakin tinggi kemungkinan 
tingkah laku itu akan dilakukan. Dalam erti kata lain, 
niat tingkah laku ialah sejauh mana seseorang berhasrat 
untuk menggunakan teknologi untuk meningkatkan 
prestasi mereka. Niat tingkah laku juga boleh mengukur 
tindakan dengan cara tertentu pada masa hadapan, 
seperti menggunakan semula atau membeli semula 
produk dan mengesyorkan kepada orang lain (Qian et 
al. 2021). De Sena et al. (2016) menyatakan bahawa 
niat juga mempengaruhi tingkah laku sebenar untuk 
menerima pakai kemajuan teknologi baharu. Oleh itu, 
niat tingkah laku adalah sesuai untuk digunakan sebagai 
pembolehubah bersandar dalam penggunaan e-dompet 
(Puasa et al. 2021; Shane et al. 2022; Tusyanah et al. 
2021). 

PERSEPSI FAEDAH

Persepsi faedah mewakili persepsi pengguna tentang 
manfaat pembayaran digital yang menentukan keputusan 
penerimaan mereka (Park et al. 2019). Pembayaran 
digital menawarkan pelbagai faedah dari segi 
kemudahan, kebolehcapaian dan fleksibel dan lebih baik 
berbanding pembayaran tunai. Berdasarkan model MAT, 
apabila pengguna melakukan tingkah laku tertentu, 
mereka cenderung untuk menilai kemungkinan hasil 
yang dapat dimanfaatkan (Thaler 1985). Persepsi faedah 
membantu pemahaman yang lebih baik tentang persepsi 
mental pengguna terhadap niat untuk menggunakan 
pelbagai teknologi, seperti pembelian dalam talian 
(Nayak et al. 2021; Patro 2019), perbankan mudah alih 
(Siyal et al. 2019) dan pembayaran mudah alih (Park et 
al. 2019). Persepsi faedah pembayaran digital adalah 
faktor penting terutamanya dalam persekitaran dan gaya 
hidup ketika pasca pandemik. Oleh itu, persepsi faedah 
dianggap sebagai faktor mental untuk mempengaruhi 
niat penggunaan pembayaran digital pasca pandemik 
COVID-19.

H1 Persepsi faedah mempunyai kesan positif ke atas 
niat untuk menggunakan e-dompet pasca pandemik 
COVID-19.

JANGKAAN PRESTASI

Jangkaan prestasi adalah persepsi individu tentang 
penggunaan sistem maklumat yang dapat memudahkan 
tugasan dan meningkatkan prestasi kerja (Venkatesh 

et al. 2003). Konsep prestasi adalah berkaitan dengan 
ciri kecekapan, kelajuan dan ketepatan sistem dalam 
penyiapan tugas (Venkatesh et al. 2011). Jangkaan 
prestasi mempunyai kesan positif terhadap niat 
penggunaan teknologi pembayaran digital (Abushamleh 
et al. 2021; Jung et al. 2020; Lee et al. 2019; Pitchay et 
al. 2021; Puasa et al. 2021; Shane et al. 2022; Tusyanah 
et al. 2021; Wu et al. 2021). Terutamanya semasa 
situasi berisiko, pengguna amat menitik beratkan aspek 
kecekapan dan ketepatan pembayaran. Oleh itu dalam 
tempoh pasca pandemik COVID-19, jangkaan prestasi 
positif yang ditawarkan oleh sistem pembayaran digital 
menyebabkan pengguna memilih pembayaran digital 
berbanding kaedah pembayaran tradisional.

H2 Jangkaan prestasi mempunyai kesan positif ke atas 
niat untuk menggunakan e-dompet pasca pandemik 
COVID-19.

JANGKAAN USAHA

Jangkaan usaha adalah ciri kemudahan yang terdapat 
dalam sesuatu sistem teknologi (Venkatesh et al. 2003). 
Sekiranya pengguna merasakan sesuatu teknologi itu 
mudah digunakan tanpa memerlukan usaha yang banyak, 
maka kebarangkalian untuk pengguna menggunakan 
teknologi tersebut adalah tinggi. Rahi et al. (2018) 
mendapati jangkaan usaha mempunyai hubungan 
signifikan dengan niat penggunaan perbankan dalam 
talian dan e-dompet. Menariknya, Musyaffi et al. (2021) 
membuktikan bahawa jangkaan usaha memberi pengaruh 
yang lebih kuat ke atas penggunaan pembayaran digital 
berbanding jangkaan prestasi. Beberapa kajian terdahulu 
membuktikan bahawa jangkaan usaha memberikan 
kesan positif ke atas niat menggunakan pembayaran 
digital (Cao & Niu 2019; Moorthy et al. 2021; Puasa et 
al. 2021; Singh 2020; Tusyanah et al. 2021). 

H3 Jangkaan usaha mempunyai kesan positif ke atas 
niat untuk menggunakan e-dompet pasca pandemik 
COVID-19. 

PENGARUH SOSIAL

Pengaruh sosial ialah sejauh mana tekanan sosial 
mempengaruhi seseorang individu untuk membuat 
keputusan menggunakan sistem teknologi baru (Venkatesh 
et al. 2003). Pengaruh sosial merujuk kepada bagaimana 
seseorang individu mengubah tingkah lakunya untuk 
memenuhi tuntutan persekitaran sosial supaya selari 
dengan amalan kebiasaan kumpulan sosialnya. Kelman 
(1958) menyatakan bahawa pengaruh sosial diperoleh 
daripada komunikasi persuasif. Manurut Slade et al. 
(2015), pengguna lebih suka merujuk rangkaian sosial 
untuk mengurangkan sebarang kebimbangan yang timbul 
daripada situasi ketidakpastian. Ini kerana cadangan dan 
nasihat daripada orang sekeliling adalah penting sebelum 
membuat keputusan dan mengambil tindakan. Daripada 

kajian lepas, pengaruh sosial menunjukkan hubungan 
yang positif dengan niat penggunaan perbankan mudah 
alih (Arruda et al. 2021; Hong 2019). Khusus mengenai 
pembayaran digital, pengaruh sosial juga mempunyai 
kesan yang signifikan (Cao & Niu 2019; Jung et al. 2020; 
Khalilzadeh et al. 2017; Lee et al. 2019; Patil et al. 2020; 
Tusyanah et al. 2021). 

H4 Pengaruh sosial mempunyai kesan positif ke atas 
niat untuk menggunakan e-dompet pasca pandemik 
COVID-19.

KEPERCAYAAN

Kepercayaan adalah keyakinan pengguna untuk 
mendapat hasil positif daripada prestasi teknologi pada 
masa depan dengan harapan penyedia perkhidmatan 
teknologi tersebut akan memenuhi kewajipan mereka 
(Gefen 2000). Kepercayaan terhadap teknologi 
berhubung kait dengan polisi privasi dan keselamatan 
yang disediakan oleh penyedia perkhidmatan (Shane et 
al. 2022). Kepercayaan merupakan faktor utama yang 
mempengaruhi sikap, penerimaan, dan niat tingkah laku 
terutamanya apabila melibatkan teknologi baru (Mou et 
al. 2017). Kepercayaan terhadap platform pembayaran 
digital boleh meningkatkan kecenderungan pengguna 
menggunakannya berbanding pembayaran tradisional 
(Ramli et al. 2021; Wu et al. 2021). Tambahan lagi, 
situasi berisiko ketika pasca pandemik COVID-19 juga 
akan mempengaruhi kepercayaan pengguna dalam 
melakukan transaksi harian. Dapatan kajian terdahulu 
telah membuktikan kesan signifikan kepercayaan kepada 
niat penggunaan pembayaran digital (Jung et al. 2020; 
Khalilzadeh et al. 2017; Lian & Li 2021; Shane et al. 
2022; Singh 2020).

H5 Kepercayaan mempunyai kesan positif ke atas niat 
untuk menggunakan e-dompet pasca pandemik 
COVID-19.

PERSEPSI KESELAMATAN

Persepsi keselamatan adalah tahap keselamatan yang 
dipercayai pengguna apabila menggunakan prosedur 
pembayaran digital (Shin 2009). Rasa tidak selamat 
adalah salah satu punca utama yang menyebabkan 
pengguna enggan menggunakan pembayaran digital 
(Sunny & George 2018). Kajian terdahulu telah 
membuktikan bahawa persepsi keselamatan merupakan 
faktor penting yang menentukan sama ada pengguna 
akan menggunakan pembayaran digital atau tidak 
(Chawla & Joshi 2019; Nuryyev et al. 2021; Tang et 
al. 2021). Persepsi keselamatan juga meningkatkan 
kepercayaan pengguna dan seterusnya mempengaruhi 
penggunaan pembayaran digital. Beberapa kajian 
terdahulu mengesahkan bahawa persepsi keselamatan 
mempunyai kesan positif terhadap niat pengguna untuk 
menerima pakai pembayaran digital (Johnson et al. 2018; 

Khalilzadeh et al. 2017; Moorthy et al. 2020). Oleh itu, 
persepsi keselamatan pembayaran digital adalah jaminan 
penting untuk mewujudkan kepercayaan pengguna 
dalam menggunakan pembayaran digital ketika pasca 
pandemik COVID-19. 

H6 Persepsi keselamatan mempunyai kesan positif 
ke atas niat untuk menggunakan e-dompet pasca 
pandemik COVID-19.

Terdapat enam pembolehubah digunakan dalam kajian 
ini untuk menentukan niat penggunaan e-dompet pasca 
pandemik COVID-19 dalam kalangan pengguna di 
Kuala Lumpur dan Selangor, Malaysia. Niat tingkah laku 
pengguna sebagai pembolehubah bersandar manakala 
persepsi faedah (MAT), jangkaan prestasi, jangkaan 
usaha, pengaruh sosial (UTAUT), kepercayaan dan 
persepsi keselamatan sebagai pembolehubah bebas. 

KAEDAH KAJIAN

Kajian ini dijalankan khusus di kalangan pengguna di 
Kuala Lumpur dan Selangor, Malaysia. Kawasan ini 
dipilih sebagai konteks kajian kerana ia mewakili salah 
satu pusat kewangan global yang utama dan merupakan 
kawasan ekonomi yang aktif (Maulan et al. 2016). 
Tambahan pula, Selangor merupakan negeri yang paling 
ramai penduduk di Malaysia (5.7 juta), manakala Kuala 
Lumpur adalah negeri yang paling padat penduduknya 
(DSOM 2022). Setakat ini, terdapat 35 syarikat dan 
lima bank yang diberikan lesen oleh Bank Negara untuk 
menawarkan perkhidmatan e-dompet (Gazi 2020). Walau 
bagaimanapun, di antara banyak penyedia perkhidmatan 
ini, tiga jenama yang dominan adalah Boost, GrabPay 
dan e-dompet Touch ‘n Go. Melihat kepada penggunaan 
telefon pintar yang meluas, potensi penggunaan 
pembayaran tanpa tunai dalam perbelanjaan harian di 
kalangan rakyat Malaysia adalah tinggi dan wajar untuk 
dikaji.

SAMPEL DAN PENGUMPULAN DATA

Kajian ini menggunakan teknik persampelan bertujuan 
untuk mendapatkan data. Hanya satu kriteria kelayakan 
ditetapkan iaitu responden kajian pernah menggunakan 
pembayaran digital di Malaysia. Di dalam proses 
mendapatkan data, kaedah soal-selidik urus sendiri (self-
administered questionnaire) telah digunakan. Borang 
soal-selidik yang disediakan di dalam Google form telah 
diedarkan secara dalam talian menggunakan aplikasi 
Whatsapp dan Twitter di sekitar Kuala Lumpur dan 
Selangor, Malaysia. Secara keseluruhannya, seramai 
330 responden telah menjawab soal-selidik tersebut. 
Walau bagaimanapun, 27 respon terpaksa dikeluarkan 
disebabkan oleh masalah garis lurus (straight-lining).

Daripada 303 responden yang tinggal, majoriti 
adalah perempuan (65.3%), berbangsa Melayu (61.7%) 
dan memiliki ijazah sarjana muda (45.5%). Majoriti 
responden berumur bawah 35 tahun (80%) iaitu 
konsisten dengan peringkat umur pengguna pembayaran 
digital dalam kajian lepas (Balakrishnan & Shuib 2021; 
Oppotus 2021). Sebahagian besar daripada responden 
(48.2%) melakukan pembayaran digital sebanyak 6 
hingga 10 kali seminggu. Dari segi jenis pembayaran 
digital yang pernah digunakan oleh responden, 87.9% 
responden memilih kad kredit atau kad debit, 79.4% 
responden memilih pindahan bank elektronik dan 69.1% 
memilih pembayaran e-dompet seperti BigPay, Boost, 
GrabPay, Samsung Pay dan Touch ‘n Go. 

INSTRUMEN KAJIAN DAN PENGUKURAN

Kaedah pengukuran yang diguna pakai di dalam 
kajian ini merupakan instrumen yang telah dibina, 
diuji dan disahkan oleh pengkaji-pengkaji terdahulu. 
Instrumen yang dibangunkan dan diubahsuai daripada 
kajian Venkatesh et al. (2012) juga Chen dan Li (2017) 
digunakan bagi mengukur niat responden. Kesahan 
kandungan telah dilakukan bersama lima orang pakar 
bidang dari akademik dan industri. Bagi mengukur 
persepsi faedah, kajian ini menggunakan instrumen yang 
dibina dan diubahsuaikan oleh kajian Zhao dan Bacao 
(2021). Selain itu, item yang digunapakai bagi mengukur 
jangkaan prestasi dan jangkaan usaha pula diadaptasi 
daripada Venkatesh et al. (2012), manakala pengaruh 
sosial diukur menggunakan item yang telah diuji oleh 
Cao dan Niu (2019). Akhir sekali, bagi mengukur 
kepercayaan dan persepsi keselamatan, instrumen yang 
dibangunkan adalah yang diubahsuai masing-masing 
daripada kajian Khalilzadeh et al. (2017) dan Shao et 
al. (2019). Jadual 1 menunjukkan sumber konstruk dan 
contoh item yang digunakan. Kesemua item diukur 
menggunakan skala Likert 5-mata dengan nilai 1 = 
“sangat tidak setuju’ hingga nilai 5 = “sangat setuju”. 
Soal-selidik ini juga merangkumi soalan demografi 
responden seperti jantina, umur, bangsa, pendidikan juga 
gelagat penggunaan pembayaran digital. 

ANALISIS DATA

Analisis data di dalam kajian ini menggunakan pendekatan 
penilaian dua peringkat di mana pada peringkat pertama 
kesahan dan kebolehpercayaan pemboleh ubah-pemboleh 
ubah dalam model pengukuran dibuktikan terlebih 
dahulu sebelum beralih ke peringkat kedua di mana 
penilaian terhadap model struktur dapat ditentukan (Chin 
2010). Analisis dijalankan menggunakan SmartPLS 
versi 3.0 yang merupakan sejenis permodelan persamaan 
struktur berasaskan varians. PLS-SEM dikatakan sesuai 
untuk digunakan bagi menguji data yang tidak normal 
(Ramayah et al. 2018). 

H3

H6

H4

H1

H5

H2

Niat penggunaan e-
dompet

Persepsi faedah 

Jangkaan prestasi 

Jangkaan usaha

Pengaruh sosial

Kepercayaan 

Persepsi keselamatan 

RAJAH 1. Kerangka teori

JADUAL 1. Sumber konstruk dan contoh item pengukuran

Konstruk Sumber Jumlah item Contoh item
Persepsi faedah Zhao dan Bacao (2021) 3 Saya merasakan mudah apabila menggunakan pembayaran digital 

semasa pasca pandemik COVID-19.
Jangkaan 
prestasi

Venkatesh et al. (2012) 4 Menggunakan pembayaran digital memudahkan pengendalian 
pembayaran semasa pasca pandemik COVID-19.

Jangkaan usaha Venkatesh et al. (2012) 4 Mempelajari cara menggunakan pembayaran digital adalah mudah.
Pengaruh sosial Cao dan Niu (2019) 4 Orang yang penting bagi saya melihat pembayaran digital sebagai 

bermanfaat semasa pasca pandemik COVID-19.
Kepercayaan Khalilzadeh et al. (2017) 5 Saya percaya platform pembayaran digital boleh dipercayai semasa 

pasca pandemik COVID-19.
Persepsi 

keselamatan
Shao et al. (2019) 3 Saya berasa selamat memberikan maklumat peribadi apabila 

menggunakan pembayaran digital semasa pasca pandemik 
COVID-19.

Niat Venkatesh et al. (2012), 
Chen dan Li (2017)

4 Saya berhasrat untuk terus menggunakan pembayaran digital pada 
masa hadapan.

HASIL ANALISIS MODEL PENGUKURAN

Model pengukuran dinilai berasaskan kesahan konvergen 
dan diskriminan (convergent and discriminant validity). 
Jadual 2 menunjukkan kesahan dan kebolehpercayaan 
model yang dibina. Julat beban indikator bagi kesemua 
pembolehubah adalah di antara 0.743 hingga 0.933 iaitu 
lebih daripada nilai 0.708 seperti yang disarankan oleh 
Hair et al. (2017). Walau bagaimanapun, sebelum itu, 
dua indikator iaitu JP3 dan JP4 terpaksa dikeluarkan 
kerana mempunyai nilai beban kurang daripada 0.708. 
Seterusnya, nilai kebolehpercayaan komposit pula adalah 
di antara 0.897 hingga 0.961 yang mana menunjukkan 
konsistensi dalaman yang tinggi di dalam konstruk. 
Selain daripada itu, nilai purata varians yang diekstrak 
(AVE) juga melebihi nilai 0.50. Ini menunjukkan bahawa 

konstruk yang diukur berupaya menerangkan sekurang-
kurangnya 50 peratus varians indikator (Hair et al. 2014). 
Oleh itu, kesahan konvergen bagi model ini dianggap 
sahih.

Syarat kedua dalam menilai model pengukuran 
adalah dengan meneliti kesahan diskriminan. Jadual 
3 menunjukkan keputusan ujian HTMT seperti yang 
dicadangkan oleh Henseler, Ringle, dan Sarstedt (2015). 
Kesemua nilai dalam Jadual 2 memenuhi kriteria kurang 
HTMT.90 (Gold et al. 2001), sekaligus menunjukkan yang 
kesahan diskriminan telah dapat dicapai. 

HASIL ANALISIS MODEL STRUKTUR

Analisis model struktur dilakukan untuk menguji 
hipotesis dan model konseptual yang dibina. Walau 

JADUAL 2. Pengujian kesahan konvergen

Konstruk Item Beban AVE KK VIF
Persepsi faedah PF1 0.917 0.745 0.897 1.929

PF2 0.918
PF3 0.743

Jangkaan prestasi JP1 0.928 0.864 0.927 2.595
JP2 0.931
JP3 dihapuskan
JP4 dihapuskan

Jangkaan usaha JU1 0.905 0.799 0.941 2.701
JU2 0.886
JU3 0.881
JU4 0.905

Pengaruh sosial PS1 0.920 0.862 0.961 3.707
PS2 0.939
PS3 0.920
PS4 0.933

Kepercayaan KP1 0.785 0.752 0.938 3.493
KP2 0.895
KP3 0.905
KP4 0.887
KP5 0.856

Persepsi keselamatan PK1 0.910 0.831 0.936 1.457
PK2 0.921
PK3 0.904

Niat TL1 0.891 0.830 0.951
TL2 0.925
TL3 0.920
TL4 0.907

Nota: AVE – average variance extracted; KK – composite reliability; VIF – variance inflation factor

JADUAL 3. Pengujian kesahan diskriminan (HTMT)

1 2 3 4 5 6 7
Persepsi Faedah (1)

Jangkaan Prestasi (2) 0.678
Jangkaan Usaha (3) 0.670 0.851
Pengaruh Sosial (4) 0.609 0.627 0.601

Kepercayaan (5) 0.607 0.561 0.471 0.887
Persepsi Keselamatan (6) 0.510 0.376 0.388 0.529 0.569

Niat tingkah laku (7) 0.877 0.582 0.493 0.522 0.670 0.537

bagaimanapun, sebelum pengujian dapat dilakukan, 
adalah penting untuk memastikan tiada isu kolineariti 
wujud di dalam model dalaman. Penilaian nilai 
VIF dalaman untuk pembolehubah tidak bersandar 
menunjukkan yang kesemua nilai VIF adalah kurang 
daripada 0.5, menandakan tiada isu kolineariti yang teruk 
dalam model (Hair et al. 2017).

Seterusnya, anggaran pekali laluan dijana untuk 
menandakan cadangan hipotesis bagi hubungan di 
antara konstruk. Jadual 4 menunjukkan keputusan 
model struktur dan juga keputusan ujian hipotesis. Julat 
toleransi signifikan kajian ini adalah 1% hingga 5%. 
Empat hipotesis disokong manakala dua lagi hipotesis 
tidak disokong. Keputusan ujian hipotesis menunjukkan 

persepsi faedah (H1), pengaruh sosial (H4), kepercayaan 
(H5) dan persepsi keselamatan (H6) memberikan kesan 
yang signifikan terhadap niat, dengan persepi faedah 
mempunyai nilai pekali laluan (β=15.237) terbesar pada 
tahap keyakinan lima peratus (p<0.05). Ini diikuti oleh 
kepercayaan (β=5.958), pengaruh sosial (β=4.004) and 
persepsi keselamatan (β=2.756). Walau bagaimanapun, 
pekali laluan antara pengaruh sosial dan niat berbeza 
berbanding hipotesis, di mana keputusan ujian 
menunjukkan hubungan yang negatif di antara keduanya. 
Dalam erti kata lain, semakin tinggi pengaruh sosial, 
semakin rendah niat seseorang untuk menggunakan 
e-dompet. Berbeza dengan itu, dua lagi hipotesis 
iaitu jangkaan prestasi (H2) dan jangkaan usaha (H3) 
bagaimanapun tidak disokong. 

Penilaian pada data seterusnya menunjukkan nilai 
R2 (rujuk Rajah 2) untuk niat tingkah laku adalah 0.735 
yang mana menurut Chin (2010) ianya dikira sebagai 
cukup besar. Selain itu, nilai f2 juga turut diteliti. Saiz 
kesan f2 merujuk kepada perubahan dalam nilai R2 apabila 
konstruk eksogen tertentu dikecualikan daripada model 
(Hair et al. 2017), yang mana ia menunjukkan potensi 

impak konstruk yang dikeluarkan kepada konstruk 
endogen. Keputusan ujian menunjukkan persepsi faedah 
(0.884) mempunyai sumbangan yang besar kepada R2, 
kepercayaan (0.166) mempunyai kesan sederhana, 
manakala keselamatan (0.030), jangkaan prestasi 
(0.011), pengaruh sosial (0.071) dan jangkaan usaha 
(0.003) mempunyai kesan yang kecil kepada R2. Akhir 
sekali, keputusan Q2 yang didapati daripada prosedur 
blindfolding (jarak ketinggalan, D = 7) menunjukkan 
yang nilai Q2 untuk niat tingkah laku (Q2 = 0.601) 
adalah lebih besar daripada kosong. Dengan itu, dapat 
disimpulkan bahawa konstruk eksogen di dalam model 
kajian ini mempunyai keupayaan untuk meramalkan 
konstruk endogen. 

PERBINCANGAN DAPATAN KAJIAN

Dapatan kajian mendapati empat dari enam faktor iaitu 
persepsi faedah, kepercayaan, persepsi keselamatan, 
dan pengaruh sosial mempunyai hubungan yang 
signifikan dengan niat tingkah laku untuk menggunakan 

RAJAH 1. Nilai R2

R2

RAJAH 2. Nilai R2

JADUAL 4. Keputusan ujian hipotesis

Hypotesis Pekali Laluan Ralat Piawai Nilai-t Sig Keputusan f2

H1 Faedah > Niat 0.672*** 0.044 15.237 0.000 Disokong 0.884
H2 Prestasi > Niat 0.088 0.062 1.414 0.079 Tidak disokong 0.011
H3 Usaha > Niat -0.050 0.045 1.094 0.137 Tidak disokong 0.003
H4 Sosial > Niat -0.264*** 0.066 4.004 0.000 Disokong 0.071
H5 Kepercayaan > Niat 0.392*** 0.066 5.958 0.000 Disokong 0.166
H6 Keselamatan > Niat 0.108*** 0.039 2.756 0.003 Disokong 0.030

Nota: *** menunjukkan tahap signifikan pada 1%.

pembayaran e-dompet pasca pandemik COVID-19. Ini 
menunjukkan bahawa kajian semasa mempamerkan 
penggunaan integrasi model UTAUT dan MAT yang 
bersesuaian bagi menjelaskan anteseden niat tingkah 
laku pengguna terhadap pembayaran e-dompet pasca 
pandemik. 

Pertama, persepsi faedah mempunyai hubungan yang 
signifikan dan positif paling tinggi terhadap niat untuk 
menggunakan e-dompet pasca pandemik COVID-19. 
Ini adalah selari dengan dapatan kajian dalam konteks 
pembelian dalam talian di India (Nayak et al. 2021; 
Patro 2019), pembayaran mudah alih di China (Park et 
al. 2019) dan perbankan mudah alih di Korea (Siyal et 
al. 2019). Secara khususnya, persepsi faedah e-dompet 
bukan sahaja dilihat dari sudut manfaat teknologi seperti 
mudah, fleksibel dan kebolehcapaian tetapi juga dari 
aspek manfaat keselamatan oleh ciri tanpa sentuhnya 
(Park et al. 2019). Ini sekaligus membuatkan pengguna 
lebih berpuas hati kerana mampu mengurangkan risiko 
penularan jangkitan COVID-19 (Ehigie et al. 2021). 

Kedua, kepercayaan mempunyai hubungan yang 
signifikan dan positif kedua tertinggi terhadap niat untuk 
menggunakan e-dompet pasca pandemik COVID-19. 
Dapatan ini menyokong kajian beberapa sarjana lain 
yang mengesahkan pengaruh signifikan kepercayaan 
terhadap niat tingkah laku untuk menggunakan 
pembayaran digital (Jung et al. 2020; Khalilzadeh 
et al. 2017; Lian & Li 2021; Shane et al. 2022; Singh 
2020). Dapatan ini antara lain mungkin dipengaruhi oleh 
kewujudan perlindungan rangka kerja undang-undang 
yang mengurangkan kebimbangan pengguna e-dompet 
terhadap risiko kewangan yang bakal dihadapi.

Ketiga, keputusan signifikan dan positif juga didapati 
antara persepsi keselamatan dan niat tingkah laku untuk 
menggunakan e-dompet pasca pandemik COVID-19. 
Hasil kajian ini menyokong kajian sebelumnya oleh Tang 
et al. (2021), Nuryyev (2021), juga Chawla dan Joshi 
(2019) yang membuktikan bahawa persepsi keselamatan 
merupakan faktor penting yang menentukan sama ada 
pengguna akan menggunakan pembayaran digital atau 
tidak. Dapatan kajian ini juga mendapati sebilangan 
besar responden mengakui bahawa mereka berasa 
selamat untuk memberikan maklumat peribadi apabila 
menggunakan e-dompet pasca pandemik COVID-19. 
Bukan itu sahaja, persepsi keselamatan juga menyumbang 
kepada peningkatan kepercayaan pengguna untuk 
menggunakan e-dompet terutamanya kerana ia mampu 
melindungi pengguna daripada ketidakpastian dan risiko 
transaksi (Khalilzadeh et al. 2017). 

Seterusnya, dapatan kajian juga mendapati 
bahawa pengaruh sosial memberikan kesan yang 
signifikan kepada niat untuk menggunakan e-dompet. 
Walau bagaimanapun, berbeza daripada hipotesis 
kajian, hubungan di antara dua pemboleh ubah ini 
bagaimanapun adalah negatif, di mana apabila pengaruh 
sosial meningkat, niat untuk menggunakan e-dompet 
akan menurun, begitu juga sebaliknya. Penemuan ini 
tidak konsisten dengan dapatan kajian terdahulu yang 

mendapati pengaruh sosial mempunyai impak positif 
kepada niat menggunakan e-dompet (Cao & Niu 2019; 
Jung et al. 2020; Khalilzadeh et al. 2017; Lee et al. 
2019; Patil et al. 2020; Tusyanah et al. 2021). Dengan 
kata lain, dapatan kajian ini menunjukkan bahawa 
pengaruh ahli keluarga, rakan rapat dan rakan sekerja 
akan mempengaruhi niat tingkah laku pengguna secara 
negatif dalam penggunaan e-dompet. Ini mungkin 
berlaku kerana penggunaan e-dompet yang masih rendah 
di Malaysia menyebabkan pengaruh orang sekeliling 
tidak begitu memberikan kesan kepada niat pengguna 
berbanding faktor lain seperti keselamatan, faedah dan 
kepercayaan. 

Akhir sekali, keputusan kajian menunjukkan bahawa 
jangkaan prestasi dan jangkaan usaha tidak mempunyai 
hubungan yang signifikan dalam mempengaruhi niat 
pengguna untuk menggunakan e-dompet. Penemuan ini 
adalah tidak konsisten dengan dapatan kajian terdahulu 
yang menunjukkan hubungan yang signifikan di antara 
niat menggunakan pembayaran digital dengan jangkaan 
prestasi (Abushamleh et al. 2021; Jung et al. 2020; Lee 
et al. 2019; Pitchay et al. 2021; Puasa et al. 2021; Shane 
et al. 2022; Tusyanah et al. 2021; Wu et al. 2021) dan 
jangkaan usaha (Cao & Niu 2019; Moorthy et al. 2021; 
Puasa et al. 2021; Singh 2020; Tusyanah et al. 2021). 
Walau bagaimanapun, terdapat juga beberapa kajian lain 
yang selari dengan hasil kajian ini di mana jangkaan 
prestasi (Yaseen & El Qirem 2018; Mensah 2019) dan 
jangkaan usaha (Maita et al. 2021; Mensah 2019; Latif & 
Zakaria 2020) tidak memberikan kesan yang signifikan 
terhadap niat pengguna menggunakan teknologi digital. 
Secara asasnya, antara punca kedua-dua faktor ini tidak 
mempengaruhi niat pengguna di dalam konteks kajian 
ini mungkin disebabkan pengguna telah terbiasa dengan 
fungsi telefon pintar dan mahir menggunakan pelbagai 
aplikasi yang terdapat padanya. Disebabkan itu, isu 
kemudahan penggunaan teknologi tersebut bukanlah 
menjadi masalah yang signifikan. Tambahan pula, di 
dalam situasi pasca pandemik COVID-19, tingkah 
laku pengguna lebih ditentukan oleh persepsi lain 
yang berkaitan dengan keselamatan peribadi, seperti 
kebolehpercayaan, utiliti, keselamatan, dan faedah, yang 
boleh memberikan sokongan dari pelbagai dimensi untuk 
melindungi proses transaksi semasa pandemik. Oleh itu, 
kemudahan menggunakan pembayaran digital adalah 
faktor yang kurang kritikal atau boleh diatasi untuk 
menentukan niat tingkah laku pengguna pasca pandemik. 

IMPLIKASI TEORI

Kajian ini menyumbang kepada teori dalam dua 
aspek utama. Pertama, kajian ini menyediakan bukti 
empirikal mengenai faktor penentu niat menggunakan 
e-dompet dalam kalangan pengguna di Malaysia pasca 
pandemik COVID-19. Kefahaman tentang situasi yang 
mempengaruhi niat tingkah laku pengguna ketika pasca 
pandemik boleh membawa kepada penemuan unik yang 
tidak berlaku pada keadaan biasa. Situasi berisiko boleh 

mempengaruhi persepsi mental dan psikologi individu 
untuk menggunakan teknologi. Oleh itu, kajian ini 
bukan sahaja mengkaji niat menggunakan e-dompet 
dari sudut persepsi teknologi, tetapi juga dari perspektif 
mental pengguna. Integrasi persepsi teknologi (UTAUT) 
dan mental (MAT) pengguna, khususnya ketika situasi 
kecemasan dapat menyediakan pandangan baru untuk 
mengkaji penerimaan teknologi terkini. Seterusnya, 
dapatan kajian ini juga memberikan sudut pandang 
khusus dalam konteks pengguna di Malaysia yang 
mungkin berbeza berbanding negara lain dari segi budaya, 
literasi teknologi dan kewangan, serta tahap kemajuan 
teknologi dan kewangan sesebuah negara. Perbezaaan 
ini berpotensi untuk mempengaruhi tahap penerimaan 
teknologi e-dompet dalam transaksi pembayaran harian.

Kedua, kajian ini menggabungkan model UTAUT 
dan persepsi faedah daripada model MAT dengan 
tambahan dua pemboleh ubah baharu iaitu kepercayaan 
dan persepsi keselamatan. Penambah baikan model 
penerimaan teknologi ini menyumbang kepada 
pembangunan teori dan rangka kerja literatur berkaitan 
penggunaan teknologi maklumat. Dapatan kajian 
menyokong kepentingan tiga pemboleh ubah yang 
dicadangkan dalam model kajian untuk mempengaruhi 
niat penggunaan e-dompet. Sebaliknya, di dalam konteks 
pengguna di Malaysia, kajian ini mendapati dua pemboleh 
ubah UTAUT iaitu jangkaan usaha dan jangkaan prestasi 
tidak memberi impak yang signifikan yang mungkin 
dipengaruhi oleh faktor peribadi pengguna dalam situasi 
pasca pandemik. Oleh itu, integrasi teori UTAUT dan 
MAT dan faktor persepsi faedah, kepercayaan dan 
persepi keselamatan dapat dijadikan rujukan kajian akan 
datang untuk menilai penerimaan teknologi baru pada 
masa hadapan.

IMPLIKASI PRAKTIKAL

Terdapat dua implikasi pengurusan yang dapat 
disumbangkan daripada dapatan kajian., Pertama, 
dapatan kajian memberikan nilai tambah kepada pihak 
berkepentingan seperti syarikat permulaan (start-up 
companies), bank komersial, pembuat dasar (Bank Negara 
Malaysia, Suruhanjaya Sekuriti, pihak perundangan) 
dan penyedia perkhidmatan swasta yang berminat 
untuk menawarkan perkhidmatan e-dompet. Penyedia 
perkhidmatan e-dompet perlu memberi penekanan 
mengenai faedah e-dompet dengan menambah baik reka 
bentuk, kandungan, sistem dan fitur e-dompet bertepatan 
dengan kebolehan pengguna sedia ada di samping 
menarik minat pengguna baru. Pada masa yang sama, 
mereka perlu memastikan sistem e-dompet mempunyai 
ciri-ciri keselamatan, kecekapan dan keberkesanan 
yang meyakinkan pengguna. Seterusnya, mereka juga 
perlu berusaha mendidik pengguna tentang mekanisma 
penggunaan e-dompet sama ada menggunakan bahan 
bertulis atau bergambar. Selain itu, pihak pembuat 
dasar juga perlu memainkan peranan untuk memupuk 
kesedaran di kalangan pengguna tentang manfaat 

e-dompet sebagai saluran pembayaran digital alternatif 
terbaik ketika pasca pandemik. Antara kaedah yang boleh 
digunakan adalah dengan memanfatkan platform media 
sosial dan meransang promosi dari mulut ke mulut untuk 
menyampaikan kepentingan penggunaan e-dompet. 

Kedua, hasil kajian juga dapat dijadikan rujukan 
kepada industri perkhidmatan online-to-offline (O2O) 
untuk merangka strategi dalam tempoh pasca pandemik. 
Sebagai contoh, selari risiko jangkitan COVID-19 yang 
masih wujud, penawaran e-dompet dapat meyakinkan 
pelanggan untuk ke kedai dan melakukan pembayaran 
tanpa tunai tanpa perlu sentuhan fizikal. Industri O2O 
perlu mengambil kira gabungan kelebihan teknologi, 
persepsi teknologi dan persepsi mental pengguna untuk 
menarik minat pelanggan dalam situasi pasca pandemik.

KESIMPULAN

Kajian ini mencadangkan model penerimaan teknologi 
dengan menggabungkan model UTAUT dengan konstruk 
persepsi faedah daripada MAT dan dua konstruk 
tambahan iaitu kepercayaan dan persepsi keselamatan 
untuk menerangkan kesan faktor mental dan teknologi 
yang mempengaruhi niat tingkah laku pengguna untuk 
menggunakan e-dompet pasca pandemik COVID-19 di 
Malaysia. Model penyelidikan ini menjelaskan bahawa 
situasi pandemik telah mempercepatkan peralihan 
tabiat kewangan pengguna untuk menggunakan 
pembayaran digital kerana dipengaruhi oleh persepsi 
mental dan persepsi berkaitan teknologi. Dapatan kajian 
menunjukkan bahawa persepsi faedah, kepercayaan 
dan persepsi keselamatan mempunyai hubungan yang 
positif dengan niat menggunakan e-dompet. Ini jelas 
menunjukkan persepsi mental merupakan faktor kritikal 
yang mempengaruhi penilaian pengguna. Proses kognitif 
dan psikologi individu adalah asas penilaian faedah 
yang dirasakan pengguna. Selain itu, pengaruh sosial 
berhubung negatif dengan penerimaan e-dompet. Walau 
bagaimanapun, jangkaan prestasi dan jangkaan usaha 
menunjukkan hubungan yang tidak signifikan dengan 
menggunakan e-dompet. Ia menunjukkan bahawa ciri 
tanpa sentuh pembayaran digital adalah bermanfaat 
dalam mengurangkan risiko penularan jangkitan 
COVID-19 pasca pandemik. Kajian ini mengesyorkan 
agar penyelidik dan pihak berkepentingan untuk 
menumpukan pada ciri tertentu pembayaran digital 
yang bersesuaian dengan situasi pasca pandemik, yang 
boleh mempengaruhi persepsi mental dan teknologi 
pengguna. Memahami gelagat pengguna ialah cara 
yang terbaik untuk menganalisis penggunaan teknologi 
baharu dan membangunkan strategi yang sesuai untuk 
mengoptimumkan pengalaman pengguna.

Walau bagaiamanapun, kajian ini mempunyai 
beberapa limitasi. Pertama, pengumpulan data dihadkan 
kepada pengguna Malaysia sahaja. Oleh itu, keputusan 
kajian mungkin tidak dapat menggambarkan penggunaan 
e-dompet di negara yang berbeza. Kajian masa depan 

boleh menjadikan model kajian ini sebagai rujukan dalam 
sampel kajian yang berbeza dan mempertimbangkan 
faktor khusus yang bersesuaian dengan situasi tertentu. 
Tambahan pula, model kajian boleh dinilai melalui kajian 
keratan rentas (cross-sectional) untuk memberikan 
pemahaman yang lebih baik tentang perbezaan antara latar 
belakang budaya dan ciri-ciri spesifik sesebuah negara. 
Seterusnya, memandangkan tempoh pengumpulan data 
adalah terhad dan menggunakan aplikasi Whatsapp dan 
Twitter sebagai saluran pengumpulan data, kajian masa 
depan disyorkan agar dilakukan secara menyeluruh 
meliputi pengguna dari kawasan yang berbeza (kawasan 
bandar dan luar bandar) dalam tempoh berbeza 
menggunakan pembayaran digital dalam pelbagai 
kaedah (tinjauan dalam talian dan luar talian). Selain 
itu, pemboleh ubah yang digunakan dalam kajian ini 
adalah terhad kepada aspek hubungan langsung dengan 
niat menggunakan e-dompet. Penyelidikan masa depan 
boleh mengintegrasikan hubungan antara pemboleh ubah 
dengan fungsi penengah dan pengantara seperti faktor 
demografik yang juga disyorkan dalam kajian terdahulu 
(Bommer et al. 2022; Tusyanah et al. 2021). 

